
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 45
It-Tlieta, 26 ta’ Ġunju, 2012

Il-Kumitat iltaqa' fil-Palazz, il-Belt Valletta, fis-7:11 p.m.

MINUTI

Il-Minuti tal-Laqgħa Nru. 44 li saret fit-30 ta’ Mejju 2012 ġew konfermati.

THE CHAIRMAN (Onor. Charles Mangion):  Insellmilkom u ngħaddu mal-ewwel għall-aġenda tal-lum.

BOARD OF INQUIRY INTO THE ALLEGED IRREGULAR DISPOSAL OF THE CHEMICAL ‘MERCAPTAN’ BY ENEMALTA CORPORATION REPORT, DECEMBER 2011, IMQIEGĦED FUQ IL-MEJDA TAL-KAMRA FIS-SEDUTA 466 TAT-30 TA’ APRIL 2012:

i. DISKUSSJONI DWAR IL-LISTA TA’ XHIEDA LI GĦANDHOM JITTELLGĦU U L-PROĊEDURA LI  GĦANDHA TIĠI WŻATA; U

ii. 
EXECUTIVE SUMMARY MILL-AWDITUR ĠENERALI DWAR IR-RAPPORT IMSEMMI.

THE CHAIRMAN:  Dan ir-rapport se jiġi diskuss quddiem il-Kumitat konsegwentement għall-ittra li l-Onor. Mizzi bagħat lil dan il-Kumitat.  Meta kienet ġiet intavolata din l-ittra kien hemm qbil unanimu f’dan il-Kumitat li effettivament ir-rapport jittella’ fuq l-aġenda.  Il-laqgħa tal-lejla se tkun primarjament intiża sabiex nistabbilixxu ċerti prinċipji ta’ proċedura, fosthom previżjoni tal-laqgħat li wieħed jikkonsidra li jista’ ikollu bżonn biex neżawrixxu d-diskussjoni u anke biex ikun hemm qbil fuq il-lista tax-xhieda.  

Imbagħad wara ngħaddi biex nistieden lill-Awditur Ġenerali sabiex jagħti spjegazzjoni qasira tar-rapport għall-benefiċċju tal-Membri ta’ dan il-Kumitat li mhux neċessarjament ikunu daħlu fis-sustanza u fil-body tal-istess rapport.   Nitlob issa lill-Awditur Ġenerali sabiex bħas-soltu jingħaqad magħna fuq il-mejda.

Is-Sur Anthony C. Mifsud, Awditur Ġenerali,  u uffiċjali mill-Uffiċċju tal-Awditur Ġenerali resqu fuq il-Mejda.

THE CHAIRMAN:  Milli nista’ nifhem hawn preżenti wkoll il-membri tal-Bord ta’ Inkjesta u nitlobhom ukoll sabiex jersqu fuq il-mejda magħna ħalli jekk ikun hemm xi mistoqsijiet min-naħa tal-Membri tal-Kumitat, anke f’dan l-istadju preliminari, ikunu jistgħu jsiru.  

L-Inġinier Philip Schembri, is-Sur John Aquilina, Dr. Leonard Caruana, is-Sinj. Nadia Demarco u s-Sur Edward Xuereb, Chairman, Deputy Chairman u Membri tal-Bord ta’ Inkjesta rispettivament, resqu fuq il-Mejda.

THE CHAIRMAN:  Ħalli l-ewwel ngħaddu għal-lista tax-xhieda.  Irrid ngħid li l-Onor. Leo Brincat li huwa Membru sostitut fuq dan il-Kumitat talab li jissejjaħ rappreżentant tal-MEPA.  L-Onor. Brincat wassalli dan il-messaġġ għax qiegħed maqbud fil-plenarja u għalhekk ma setax ikun preżenti għal din il-laqgħa.  Hawn qbil li jiġi mgħajjat bħala xhud rappreżentant tal-MEPA?  Jidher li hawn qbil.  

Nistieden lill-Onor. Joe Mizzi jibda jsemmi l-ismijiet tax-xhieda li jrid itella’.  Huwa importanti li x-xhud ikollu rilevanza mar-rapport per se għax ix-xogħol ta’ dan il-Kumitat qatt ma kien wieħed ta’ fishing expedition.  Nitlob lill-Onor. Mizzi isemmi l-ismijiet tax-xhieda tiegħu wieħed wieħed u jagħti briefing qasir dwar kull isem ħalli l-Kumitat jiddeċiedi jekk jaqbilx jew le fuq kull isem li jiġi msejjaħ.  

ONOR. JOE MIZZI:  Fil-fatt il-maġġoranza assoluta tan-nies li se nipproponi diġà ġew mgħajta meta kien qed isir ir-rapport ta’ inkjesta, u għalkemm hemm oħrajn li ma ġewx mgħajta, xorta għandhom konnessjoni diretta mal-każ għax jew kienu jaħdmu l-Enemalta jew kienu f’pożizzjoni simili u frankament ma nistax nifhem għaliex ma ġewx mgħajta mill-Bord ta’ Inkjesta.  Imbagħad għandi wkoll xi ismijiet ta’ nies – l-istess bħalma ġew intervistati meta saret l-inkjesta – li għalkemm huma privati, indirettament kellhom x’jaqsmu mal-każ ukoll jew somehow kienu mdaħħlin fih.  

Sur President, il-lista tiegħi hija din:  Francis Attard, Direttur Ġenerali fid-Dipartiment tal-Kuntratti ...

THE CHAIRMAN:  Onor. Mizzi, ippermettili nfaqqfek għax naħseb li jkun aħjar jekk ngħadduhom wieħed wieħed u naraw jekk naqblux dwarhom.  Skont ruling li kien ta l-iSpeaker dwar ix-xhieda, irid ikun hemm qbil dwarhom sabiex jissejħu u allura nixtieq li waqt li l-Onor. Mizzi jkun qed isemmihom naraw jekk naqblux fuqhom.  Hawn qbil dwar Francis Attard?  Jidher li hawn qbil.  

ONOR. JOE MIZZI:  Francis Darmanin, ex Enemalta Procurement Manager, Ivan Bonello, Procurement Manager Enemalta, Alex Tranter li kien iċ-Chairman tal-Fuel Procurement Committee u tar-Risk Management Committee ta’ dak iż-żmien, Anthony Bonello li jaħdem fil-Corporate Services tal-Enemalta ...

THE CHAIRMAN:  Ħalli nieqfu ftit hawnhekk u nitlob lis-Segretarja sabiex terġa’ issemmihom.  

SKRIVANA TAL-KUMITAT:  Is-Sur Francis Darmanin, is-Sur Ivan Bonello, is-Sur Alex Tranter u s-Sur Anthony Bonello. 

THE CHAIRMAN:  Dawn l-individwi kollha kienu nvoluti meta avverra l-każ.  Hawn qbil?  Jidher li m’hawnx oġġezzjonijiet.  Onor. Mizzi, tista’ tkompli.

ONOR. JOE MIZZI:  Godfrey Scicluna, ex Financial Controller Petroleum, Enemalta, Anton S. Galea, Chief Financial Officer, Enemalta, Ray Ferris, ex Chief Project Officer, Gas Division, Enemalta ...

THE CHAIRMAN:  Ħalli nieqfu ftit fuq dawn it-tlieta u nitlob lis-Segretarja tal-Kumitat sabiex terġa’ taqra dawn it-tliet ismijiet.

SKRIVANA TAL-KUMITAT:  Is-Sur Godfrey Scicluna, is-Sur Anton S. Galea u s-Sur Ray Ferris.

ONOR. TONIO FENECH (Ministru tal-Finanzi, l-Ekonomija u Investiment):  Jien m’iniex se noġġezzjona fuq l-individwi imma qed nara li l-lista ġejja twila. 

ONOR. JOE MIZZI:  Le, mhux twila, 14-il persuna kulma hawn.

ONOR. TONIO FENECH:  Għax inti għedt li l-maġġoranza qegħdin hawn.  

ONOR. JOE MIZZI:   U hekk hu, jiġifieri m’iniex qed nivvinta.

THE CHAIRMAN:  Kompli Onor. Mizzi.

ONOR. JOE MIZZI: Vince Magri, ex CEO, Wasteserv, Saviour Abela, CEO Wasteserv, May Gaerty, Joint Managing Director Green Skips Services Ltd.  –  dawn għandhom konnessjoni diretta għax kienu talbuhom biex bħala kumpanija privata tiddistruġġi l-materjal – Mario Magri, ex Head Gas Division, Enemalta, Raymond Borg, licensee minn St. Paul’s Fireworks Factory u Pierre Carabott, ex Policy Manager fil-Ministeru għat-Trasport, Komunikazzjoni u Infrastruttura.

THE CHAIRMAN:  Mela din hija l-lista li qed tiġi proposta min-naħa tal-Onor. Joe Mizzi.  Hemm xi oġġezzjoni biex dawn l-individwi li ssemmew jiġu msejħa jixhdu quddiem il-Kumitat?  

ONOR. TONIO FENECH:  Jien m’għandix oġġezzjonijiet, però naħseb li la morna għaċ-chairman u t-top heads allura għandna ngħajtu wkoll lill-ex CEO tal-Enemalta, Karl Camilleri.  Jien ma nafx fejn se tmur din id-diskussjoni, imma sakemm tgħidli li wara jistgħu jingħajtu aktar ... 

THE CHAIRMAN:  Il-lista tal-Onor. Mizzi ġiet eżawrita.  Issa l-Ministru qed isemmi lil Karl Camilleri.  Kif ġie stabbilit anke fl-aħħar investigazzjoni jew skrutinju li kellna quddiem dan il-Kumitat, jien dejjem inżomm ir-riżerva li jekk matul l-andament ikun hemm bżonn li tittella’ xi persuna oħra li tista’ tkun material witness għal dak li jkun għaddej minħabba kif jiżviluppaw l-affarijiet, ovvjament dan ikun jista’ jsir.  Imma at this stage illum qed ngħidu li għandna din il-lista indikattiva li fuqha nistgħu nibbażaw in-numru tal-laqgħat li se jkollna bżonn.  Ministru, għandek aktar ismijiet?
ONOR. TONIO FENECH:  Le.

THE CHAIRMAN:  Mela s’issa għandna 16-il xhud.  L-Onor. Joe Mizzi.

ONOR. JOE MIZZI:  Jien nixtieq li x-xhieda jġibu xi dokumenti magħhom biex ma noqogħdux niġu hawnhekk għalxejn għax jgħidulna li m’għandhomx id-dokumenti neċessarji u jkunu jridu jġibuhom magħhom darb’oħra.  

THE CHAIRMAN:  Issa nibdew naraw meta se nsejħulhom imbagħad ovvjament ngħidu x’dokumenti huma mitluba jġibu magħhom.  Tajjeb li nagħmel riferenza għar-ruling eżawrjenti li kien ingħata mill-Ispeaker dwar ix-xhieda.   Fost affarijiet oħra r-ruling jgħid li dan il-Kumitat għandu dritt jgħajjat lix-xhieda u x-xhieda għandhom jitilgħu quddiem dan il-Kumitat.  Kull xhud huwa intitolat sabiex iġib assistent legali miegħu jekk ikollu xi biżgħa li xi dikjarazzjoni li jista’ jagħmel tista’ tinkriminah.  Kull xhud li se jkun mgħajjat se jingħata wkoll kopja tal-“Guide for Witnesses appearing before the Public Accounts Committee of the House of Representatives” sabiex kulħadd ikun infurmat bil-proċedura u ovvjament jekk iħoss li jrid jieħu xi prekawzjoni li jidhirlu xierqa jkun liberu li jeħodha.  Issa nixtieq li niffissaw id-dati tal-laqgħat.  Ċertament irridu nagħtu ġimgħa ċans mill-inqas biex ninfurmaw lix-xhieda għax ikun hemm min ikollu xi skeda differenti u jkun irid jagħmel l-arranġamenti tiegħu.  

ONOR. TONIO FENECH:  Il-Bord ta’ Inkjesta m’aħna se nistaqsuh xejn?

THE CHAIRMAN:  Il-Bord ta’ Inkjesta jinsab preżenti hawnhekk u ovvjament se jiġi mgħajjat għal kull laqgħa li se jkollna f’każ li xi Membru jkun irid jissolleva xi kjarifika fuq ir-rapport li jkun sar.  Jien nirringrazzjahom li ġew illum mingħajr ma kienu mgħajta, imma ċertament li għal-laqgħat li jmiss iridu jkunu hawnhekk preżenti għax ir-rapport u l-konklużjonijiet li fih, waslu għalih huma.  Jiena naħseb li jkollna bżonn tliet seduti biex inkunu eżawrejna kollox.  Ħalli nagħmlu tentative dates għalihom u nibdew nagħżlu minn issa min se jitla’ f’liema data u f’liema ħin.  Jien qed nissuġġerixxi, dejjem jekk taqblu,  li nagħmlu tliet seduti konsegwentement ħalli we wrap it up jekk jista’ ikun within a week.

ONOR. JOE MIZZI:   Jiena naqbel li jkun hemm tentative dates għal tliet seduti, però dejjem bir-riżerva li jekk ikun hemm bżonn, nagħmlu aktar seduti.  Jiġifieri jekk ma nkunux laħħaqna x-xhieda jew ikun għad fadal xi affarijiet li jridu jiġu kjarifikati ma jfissirx li għax inkunu għedna tliet seduti allura ma nkomplux.  Jien naħseb li jekk iġibu d-dokumenti u l-affarijiet neċessarji nkunu nistgħu nispiċċaw anke f’seduta u nofs.   Dwar il-kumment li sar li l-membri tal-bord ma semmejnihomx bħala xhieda rrid ngħid li jien personalment fuq l-affarijiet li mhux qegħdin hemmhekk se nitkellem mhux fuq l-affarijiet li hemm.  

THE CHAIRMAN:  Jien qed nipprova niffissa time table biex nibdew nippruvaw nistradaw .....  (Interruzzjonijiet)  Jekk ikun hemm bżonn nagħmlu aktar; bilfors irridu neżawrixxu s-suġġett u nagħtu xi forma ta’ konklużjoni.  Jien nissuġġerixxi d-9 u l-10 ta’ Lulju.

ONOR. TONIO FENECH:  Jien għandi l-laqgħa tal-Ecofin f’dawk id-dati.

THE CHAIRMAN:  Mela nippruvaw is-16 u s-17 ta’ Lulju fl-4.00 p.m.  Fil-każ nagħmlu wkoll it-18 ta’ Lulju bħala tentative date ħalli nkunu għalaqnih.  Issa ħalli naraw lil min se ngħajtu fl-ewwel laqgħa.  Onor. Mizzi, nistgħu neħduhom  fl-ordni li tajthomlna?

ONOR. JOE MIZZI:  Iva, nistgħu neħduhom fl-ordni li tajthom.  

THE CHAIRMAN:  Jiġifieri aħna nistgħu ngħajtu nofshom fl-ewwel seduta u n-nofs l-ieħor fit-tieni seduta, imbagħad nirregolaw irwieħna skond l-andament.  Nistgħu ngħajtu l-ewwel erba’ l-4:00 p.m.  u  l-erba’ l-oħra fis-6:30 p.m. 

Issa l-Onor. Joe Mizzi jixtieq  jagħmel kumment dwar xi dokumenti li jixtieq li jġibu magħhom ix-xhieda.  Irrid ngħid mal-ewwel li jkun dejjem validu li jekk ix-xhud ikollu xi dokumenti relatati mal-każ iġibhom miegħu u fil-fatt naħseb li din hija nota li rridu nagħmluha lix-xhieda meta nsejħulhom, jiġifieri li jekk hemm xi dokumenti available f’idejhom li huma rilevanti għall-każ għandhom jinġiebu magħhom.  Però jekk l-Onor. Mizzi għandu xi dokumenti speċifiċi li jixtieq li jittellgħu tajjeb li jsemmihom.

ONOR. JOE MIZZI:  Fil-fatt id-dokumenti l-aktar li rrid għandhom x’jaqsmu ma’ tenders; it-tenders għas-supply of 12 kg u 25 kg gas cylinders li hija tender T/G/2/2002 u kull tender oħra mill-2002 sa erba’ snin wara fejn jidħlu ċ-ċilindri tal-gass flimkien ma’ informazzjoni dwar min ħa dawk it-tenders u x’offerti kien hemm.  

THE CHAIRMAN:  Jiġifieri qed titlob għat-tender document u għall-informazzjoni dwar min tefa’ l-offerta u min ġie magħżul.

ONOR. JOE MIZZI:  Iva. Dokumenti oħra li nixtieq huma dawk li juru informazzjoni dwar min kien jissuplixxi l-LPG mill-2005 sal-2009, kull meta ħarġet tender, min tefa’ offerta, il-kundizzjonijiet li kien hemm fit-tender u kif intagħżlu s-suppliers.  

Informazzjoni oħra li nixtieq hija dwar tender li ħarġet biex jiġi distrutt il-mercaptan, il-korrispondenza li ntbagħtet lil min ġie mitlub biex joffri dan is-servizz u x’kienu l-kundizzjonijiet.

THE CHAIRMAN:  Nerġa’ nirrepeti li d-dokumenti kollha rilevanti mal-każ għandhom jittellgħu mix-xhud konċernat.

ONOR. TONIO FENECH:  Mr Chairman, jien m’iniex se noġġezzjona għax m’għandix problema li d-dokumenti, jekk jistgħu jittellgħu, jittellgħu – ovvjament naħseb li rridu nitolbuhom lid-Direttur tal-Kuntratti – però filwaqt li nifhem li l-aħħar tender li ssemmiet hija relatata mal-mercaptan u t-tieni waħda dwar ix-xiri tal-gass hija wkoll relatata, ma nistax nifhem l-ewwel talba, dik dwar iċ-ċilindri tal-gass, għalfejn qed tintalab għax ma nafx li fl-istorja kollha hemm xi diskussjoni fuq iċ-ċilindri nnifishom.   Nerġa’ ngħid li lanqas dwar din it-talba m’għandi oġġezzjoni, imma ma nixtieqx li nħalltu issue oħra mal-każ tal-mercaptan meta mhijiex relatata.  Jiġifieri jekk hemm xi talba speċifika għal din biex tiġi analizzata u investigata m’għandix problema, imma nixtieq nifhem kif qed tirrelata mal-kwestjoni kollha tal-mercaptan u l-ħruq tal-mercaptan.  Naħseb li l-Kumitat għandu jiġi mogħti spjega dwar għalfejn qed tintalab din l-informazzjoni.

THE CHAIRMAN:  L-Onor. Joe Mizzi.

ONOR. JOE MIZZI:  Għamilt din it-talba għax il-persuna nvoluta kienet responsabbli kemm għax-xiri taċ-ċilindri tal-gass, kemm għal meta kien hemm it-tender biex jinbidel is-supplier tal-gass, kif ukoll għat-tenders biex jiġi distrutt il-mercaptan.  Dan kien involut fihom kollha u hemm l-istess trend f’kull ħaġa li l-affarijiet mhux qegħdin sew.  

THE CHAIRMAN:  Jiġifieri qed tgħid li r-rabta li hemm bejn dawn it-tenders taċ-ċilindri – li forsi m’għandux x’jaqsam mal-mercaptan – hija li hemm l-istess persuna nvoluta fil-proċessi.

ONOR. JOE MIZZI:  Ir-rabta li hemm bejniethom hija li l-istess persuna kienet responsabbli.

THE CHAIRMAN:  U l-persuna hija fil-lista tax-xhieda?

ONOR. JOE MIZZI:  Iva, huwa uffiċjal tal-Enemalta.

ONOR. TONIO FENECH:  Mr Chairman, jien nerġa’ ngħid li m’għandix oġġezzjoni, jiġifieri m’iniex qiegħed hawnhekk biex ngħid le, però nixtieq li nifhmu eżattament x’qed ngħidu.  Il-kwestjoni kollha tal-mercaptan kienet dwar kif sar il-proċess tal-ħruq, jekk inġabux il-permessi meħtieġa, jekk ir-responsabilitajiet kenux merfugħa kif suppost u t-terms of reference l-oħra tar-rapport.  Issa hawnhekk donnu qed jiġi implikat li oltre dak li ġie mitlub jinvestiga l-bord, il-proċeduri finanzjarji ta’ ċertu xiri li sar fl-Enemalta ma sarx b’mod korrett.  Jien nistaqsi kemm hu kompitu li nagħmlu investigazzjoni tali aħna.  Jekk m’għandniex din l-informazzjoni u hemm xi suspetti fuq materja finanzjarja nitolbu lill-Awditur Ġenerali jidħol fiha.  Ma nafx għaliex se nagħmlu xi tliet seduti noqogħdu nistaqsu lin-nies, inġibu d-dokumenti u naraw id-dokumenti aħna meta għandna l-istituzzjoni tal-Awditur Ġenerali fejn nistgħu ngħidulu li hemm Membru li qed jissolleva li għandu suspett ta’ foul play f’affarijiet li mhumiex relatati mal-kwestjoni ta’ kif inħaraq il-mercaptan imma huma relatati ma’ jekk ħariġx tender kif suppost għal min jaħraq, maċ-ċilindri tal-gass li m’għandhomx x’jaqsmu mal-istorja, max-xiri tal-gass innifsu, jekk dan inxtarax kif suppost li mhijiex il-materja li ġie mitlub jinvestiga dan il-bord għax it-terms of reference kienu relatati fuq l-investigazzjoni dwar jekk il-proċeduri ambjentali ta’ pajjiżna ġewx osservati f’dan is-sens ...  Għalhekk għedt li qisna qed nidħlu f’materja kompletament apparti.  Jien m’għandix oġġezzjoni, imma jekk dik hi l-vera issue allura naħseb li se naħlu l-ħin jekk se noqogħdu niddiskutu r-rapport tal-mercaptan li huwa stat ta’ fatt u minflok għandna nitolbu lill-Awditur Ġenerali sabiex jinvestiga.  Jien m’għandix problema li jsir dan.

THE CHAIRMAN:  Fil-fatt wieħed mix-xhieda li ġew imsejħa huwa d-Direttur Ġenerali fid-Dipartiment tal-Kuntratti.  L-Awditur at this stage ma ġiex mitlub jidħol fiha, però  jekk titqanqal xi ħaġa ovvjament nistgħu nitolbuh jidħol fiha.  Primarjament se nsejħu lid-Direttur Ġenerali fid-Dipartiment tal-Kuntratti, imbagħad jekk insibu li kien hemm xi proċess li mar kontra l-proċeduri finanzjarji jew kif ġew stabbiliti, nitolbu investigazzjoni ulterjuri.  Imma naħseb li inizjalment għandna nsejħu lid-Direttur Ġenerali tal-Kuntratti.  Huwa kompitu tas-Sedja li ma niddevjawx ‘il barra mir-rapport li għandna quddiemna.

ONOR. TONIO FENECH:  Jien nemmen li diġà iddevjajna mir-rapport għax dawn huma materji li ma kenux fit-terms of reference li ngħata l-bord – u preżenti hawn iċ-chairman u l-bord u nistgħu nistaqsuhom jekk huwiex hekk – u allura qed nidħlu f’xi ħaġa kompletament ulterjuri.  Jien nerġa’ ngħid li jekk hemm suspetti serji nistgħu ngħidu lill-Awditur Ġenerali, li hija kompetenza tiegħu, sabiex jinvestiga.  Ma nafx għaliex il-proċedura hi li qisna qbadna dan ir-rapport u fuq affarijiet li m’għandhomx x’jaqsmu – u jien konxju wkoll li anke l-pulizija ġiet mitluba tinvestiga – se nagħmlu x-xogħol tramite il-Kumitat.  Jien ma nafx li din hija proċedura li nadottaw is-soltu bħala rwol tal-Kumitat.  

THE CHAIRMAN:  L-Onor. Joe Mizzi.

ONOR. JOE MIZZI:  Fir-rapport hemm affarijiet li mhumiex veri u allura biex  toħroġ il-verità bilfors trid tinġieb l-informazzjoni li tlabt jien.  Jien ma nafx jekk dawn id-dokumenti  rahomx il-Bord ta’ Inkjesta għax la ma bagħtux għal ċerta persuna u ma talbuhx ma setax jagħtihom id-dokumenti.  Issa jien rajt dokumenti li juru li din il-persuna li taf l-informazzjoni kollha ma kenitx waħda milli ġiet mgħajta u nvestigata u allura hemm skorrezzjoni.  Dawn huma l-fatti.  Jien assolutament ma rridx intawwal u m’iniex qed nipprova nivvinta l-affarijiet, kulma rrid huwa li toħroġ il-verità għax mir-rapport ma ħarġitx il-verità kollha.  Jien lest li taċ-ċilindri tal-gass, għalkemm hija relatata mal-kwestjoni, inħalliha barra la qed jingħad li nistgħu nsibu metodu ieħor li bih wieħed jinvestiga bit-trasparenza, ħalli ma jkunx hawn min jaħseb li jien qed nipprova ntawwal.

THE CHAIRMAN:  Ejjew nibdew b’dak li hemm qbil dwaru, jiġifieri ż-żewġ talbiet l-oħra.

ONOR. TONIO FENECH:  Mr Chairman, jekk qed nifhem tajjeb, l-issue li donnu qed tinteressa lill-Onor. Mizzi mhijiex ta’ kif inħaraq il-gass, xi proċedura ntużat u jekk inġabx il-permess mill-MEPA, għalkemm jista’ ikun li lill-Onor. Leo Brincat din tinteressah u għalhekk talab għal rappreżentant mill-MEPA u dik nifhimha.  Allura jekk dik mhijiex l-issue li qed tinteressa lill-Onor. Membru, mhux aħjar niffukaw fuq x’inhi l-issue u nindirizzaw lilha?  Għax se ntellgħu 16-il xhud u se nagħmlu xi tliet seduti biex niddeterminaw xi ħaġa li fl-opinjoni tiegħi hija materja li wieħed għandu jgħid ...  L-Onor. Membru qed jissolleva li għandu dokumenti ta’ ċerta evidenza, qed jagħmel riferenza għal individwu li hawnhekk ma ssemmix però nassumi li huwa l-istess individwu li ssemma fil-Parlament, li għandu suspetti serji fuqu u li għandha ssir investigazzjoni biex naraw x’sar.  Fl-opinjoni tiegħi din mhijiex materja tal-Kumitat għax il-Kumitat mhuwiex wieħed investigattiv imma nistgħu nitolbu lill-Awditur Ġenerali jgħidilna jekk il-proċeduri f’dawn it-tenders ġewx osservati u jagħmlilna rapport ta’ verifika.  Għaliex se nippruvaw niddeċiedu aħna dwar jekk il-proċeduri ġewx osservati meta għandna n-nies tekniċi u kompetenti li jistgħu jagħmlu dan u jirrappurtawlna lura?  Jistgħu għall-argument jgħidulna li ma ġewx osservati u li għandhom suspett li hemm bżonn investigazzjonijiet kriminali u għandna nirreferuhom lill-pulizija.   Imma ma nafx għaliex se nagħmlu dak il-proċess aħna, qatt ma sar hekk u għalhekk qed nistaqsi għaliex qed naddottaw din il-proċedura.

ONOR. JOE MIZZI:  Jiena sakemm jagħtu l-informazzjoni li nitolbuhom ma jimpurtax, imma jekk lili jgħiduli li sar kollox sew u fl-opinjoni tiegħi ma jkunx sar kollox sew, imbagħad għandi dritt nitlob għall-informazzjoni u ngħidilhom li f’”dik” il-parti ġara “hekk”, “hekk” u “hekk” u nistaqsihom jekk rawhiex.  Jekk ikolli dak id-dritt, imbagħad nikkwotalu eżatt fejn huma l-affarijiet.

ONOR. TONIO FENECH:  Is-suġġeriment tiegħi hu li lill-Awditur Ġenerali  tiggwidah u jekk għandek xi informazzjoni tagħtihielu ħalli jinvestigaha.  Mhux noqogħdu nagħmlu fishing expeditions!
THE CHAIRMAN:  Ħalli naraw x’qed jingħad min-naħa tat-tnejn.  Jien naħseb li huwa rilevanti x’ħin inkunu qegħdin nikkunsidraw il-metodu u l-proċedura esegwita kif inħaraq il-mercaptan li jinġabu d-dokumenti dwar kif ħarġu t-tenders.  Hawnhekk nirriferi għal parti mill-executive summary tar-rapport li għamel il-bord fejn jingħad hekk:

“In the perceived emergency situation that Enemalta found itself in, to have to dispose of the mercaptan in the summer of 2009, Enemalta contended that the burning of the mercaptan was carried out under as controlled conditions as there could possibly be in the circumstances.”.

Jien naħseb li kemm is-safety measures kif ukoll il-proċessi wżati jridu joħorġu minn kif ġew ippreżentati t-tendering procedures u allura jista’ ikun hemm rilevanza.  Nerġa’ intenni li m’aħniex se niddiskutu jekk ġewx segwiti l-proċeduri finanzjarji, għalkemm dan huwa rilevanti għal dan il-Kumitat, però jekk titqanqal dik l-issue u jkollna xi provi oħra li dan ma ġiex segwit, naħseb għandha tiġi sollevata talba biex l-Awditur jinvestiga speċifikament jekk il-proċeduri finanzjarji ġewx esegwiti.  L-issues dwar kif isir it-tendering process,  jekk kienx hemm inkluż fih il-ħarsien tas-saħħa, eċċ, naħseb li huma rilevanti għax jekk ma niddiskutux dak ma nkunux li qed niddiskutu l-materja.  

ONOR. TONIO FENECH: Naqbel li huwa rilevanti, però ma naħsibx li dik hija l-konklużjoni li qed ifittex l-Onor. Interpellant.

THE CHAIRMAN:   Imbagħad fil-kas nirregolawh waqt li nkunu għaddejjin.  Għalhekk id-dokumenti li ntalbu, minbarra taċ-ċilindri tal-gass, għandhom jinġabu quddiem dan il-Kumitat.

ONOR JOE MIZZI:  Mr Chairman, jekk il-mercaptan ma kellux jiġi u ġie, huwa rilevanti.  Għalhekk jien irrid inkun naf x’kien hemm fit-tenders u jekk użawhx jew le u kif użawh għax imbagħad hemm is-saħħa tan-nies involuta. 

ONOR. TONIO FENECH:  Jien għalhekk għedt li fuq l-ewwel żewġ tenders m’għandix oġġezzjoni.  Kulma għedt hu li jekk l-oġġettiv mhuwiex relatat ma’ dak li hemm fir-rapport, li huma s-safety issues, pereżempju jekk kellux jitħallat tajjeb, eċċ....  L-Onor. Mizzi qed jgħid li hu relatat u allura m’għandix problema li jinġabu d-dokumenti u m’iniex se noġġezzjona iktar.   Jiena kulma enfasizzajt hu li jekk l-issue hi li hemm suspett ta’ foul play fuq individwu, allura għandna nitolbu investigazzjoni formali – jien daqshekk inqisha serja – u mhux sempliċement noqogħdu naraw id-dokumenti u niddeċiedu aħna imma għandu jsir il-proċess formali kif suppost isir li ngħidu li hemm allegazzjoni serja, hija relatata ma’ ksur ta’ proċeduri finanzjarji u jista’ ikun hemm iktar minn hekk u nitolbu lill-Awditur jinvestigaha.   Jekk sempliċement qed ngħidu li rridu t-tender biex naraw jekk il-gass hux suppost ġiex bil-mercaptan jew le u min kellu responsabilità li jagħmlu u ma jagħmlux, hemmhekk naqbel miegħek li hija materja ta’ dan il-Kumitat għax hija l-materja relatata ma’ dak li kellu jinvestiga dan il-Bord ta’ Inkjesta.  Jien dan biss li qed nipprova nissepara, Onor. Mizzi biex ma nħalltux issues għax inkella jista’ jidher li qisu l-Bord ta’ Inkjesta ma daħalx f’xi ħaġa li kellu jidħol fiha meta fil-fatt ma kenitx fit-terms of reference li ngħata.  L-Onor. Mizzi qal li r-rapport ma qalx il-fatti kollha imma fit-terms of reference ma kienx hemm biex jidħlu fil-financial procedures u jaraw jekk ġewx osservati għax mhux dik kienet il-concern, il-concern kienet is-safety, health u l-aspetti l-oħra.  Nistgħu nitolbu liċ-Chairman tal-bord jikkonferma dan.  

ONOR. JOE MIZZI:  Nerġa’ ntenni li hemm is-safety fin-nofs.  Jien ikkonċedejt li ma jinġabux id-dokumenti dwar iċ-ċilindri biex żgur ma taħsibx li l-ħsieb prinċipali tiegħi kien li nipprova xi ħaġa li għamel xi ħadd.  Ma kienx dak il-ħsieb prinċipali tiegħi għalkemm hemm affarijiet tal-individwu, imma biex dik neskludiha għedtlek li nistgħu nimxu mod ieħor u ninvestigaw mod ieħor.  Però id-dokumenti l-oħra li tlabt huma rilevanti u issa tkun taf kemm huma rilevanti.  

ONOR. TONIO FENECH:  Mr Chairman, is-suġġeriment tiegħi huwa li fuq dawn it-tliet kuntratti għandna nitolbu lill-Awditur Ġenerali jinvestiga proċeduralment …

ONOR. JOE MIZZI:  Il-kwestjoni mhijiex proċedurali.  

ONOR. TONIO FENECH:  Agħtini ċans, qed nipprova nersaq lejk!  Madankollu id-dokumenti taż-żewġ talbiet l-oħra għandhom jinġabu quddiem dan il-Kumitat għall-aspetti l-oħrajn kollha li qed isemmi l-Onor. Mizzi; m’għandix problema.  Jekk l-Awditur se jagħmel investigazzjoni fuq proċeduri u l-Onor. Mizzi qal li jekk ninvestigawhom joħroġ li hemm pattern, jekk se nitolbuh jinvestiga biss taċ-ċilindri mhux se joħroġ il-pattern u allura jrid jinvestigahom it-tlieta.  Naqblu?  

THE CHAIRMAN:  Nistgħu nibqgħu in order ma’ dak li għandna quddiemna llejla?  

ONOR. TONIO FENECH:  Jien qed nipprova nissepara biex naraw l-issue eżattament x’inhi.  

THE CHAIRMAN:  Is-suġġett mhux se jkun jekk ġewx esegwiti l-proċeduri finanzjarji, is-suġġett huwa dan ir-rapport li għandna quddiemna.  Jekk imbagħad joħroġ li l-proċeduri finanzjarji ma ġewx esegwiti fl-għoti tal-ewwel, it-tieni u t-tielet  tender jew inkella ġew abbużati, jew ħaġa u oħra, ovvjament nisseparaw it-tnejn għax huma żewġ affarijiet differenti.  Waħda għandek ir-rispett lejn ir-regoli finanzjarji u l-korrettezza li jinteressa ħafna lil dan il-Kumtiat, anzi dan il-Kumitat huwa mwaqqaf apposta biex jara dawk il-proċeduri u f’dak il-każ, hawnhekk ikolli naqbel mal-Ministru, inkun irrid lill-Awditur Ġenerali jinvestiga sabiex ikolli opinjoni iktar esperta dwar dawn il-proċeduri, bir-rispett kollu lejn il-Bord ta’ Inkjesta li ma daħalx f’din il-materja.  

Jien qed ngħid li issa għandna nibqgħu niffukaw fuq dan li għandna quddiemna, imbagħad jekk during the discussions jirriżultaw elementi li hemm bżonn nibagħtuhom għand l-Awditur Ġenerali, ovvjament dan il-Kumitat jibagħthom għand l-Awditur Ġenerali for further investigation.  Jien m’iniex qed ngħid hekk biex inżomm xi forma ta’ investigazzjoni milli ssir imma iktar biex niffukaw fuq dak li għandna fuq l-aġenda u biex inkunu nistgħu nistradaw il-pożizzjoni tagħna għax jekk se nibdew inqanqlu “dik” u “dik” il-proċedura, se ndaħħlu lill-Awditur immedjatament biex jagħmel l-investigazzjoni.  Il-proċedura esegwita minn dan il-Kumitat dejjem kienet li l-ewwel jinvestiga, jagħmel rapport, iqiegħdu fuq il-Mejda tal-Kamra, mhux f’dan il-Kumitat, imbagħad niddiskutuh hawnhekk.  Dan sempliċement biex nistabbilixxu proċedura ħalli nimxu u nagħmlu progress.  

ONOR. JOE MIZZI:  Mr Chairman, imma jekk id-deċiżjoni li kienet ittieħdet tgħid li trid iġġorru f’tazza tal-ħġieġ għax jekk ma ġġorrux tazza tal-ħġieġ ikun ta’ periklu, u dan fil-fatt ma nġarrx f’tazza tal-ħġieġ…  

THE CHAIRMAN:  Dik hija irrilevanti.  

ONOR. JOE MIZZI:  Għalhekk irridu naraw id-dokumenti.  

ONOR. TONIO FEENCH:  M’għednilekx biex ma tarahomx.  

THE CHAIRMAN:  Iva, qegħdin naqblu.  Għalhekk ippruvajt nivverbalizzaha għax qegħdin naqblu; sempliċement qegħdin nisseparaw issue A, li hija regolamenti finanzjarji li ma ġewx diskussi hawnhekk, minn issue B jiġifieri l-fatt kif ġie mitlub, inxtara, kellux jinxtara, eċċ. u dak kollu li l-bord daħal f’iktar dettall fuqu.  Mela d-dokumenti li ntlabu rigward it-tieni u t-tielet tender għandhom jinġabu imbagħad minn hemmhekk naraw x’jirriżulta u jekk ikun hemm bżonn li naraw id-dokumenti tat-tender l-oħra nitolbuhom.   Issa ħalli ngħaddu għas-sub item l-ieħor li għandna fuq l-aġenda. 

L-Awditur Ġenerali ngħata kopja ta’ dan ir-rapport li huwa pubbliku u tlabtu wkoll li għall-benefiċċju tal-Membri ta’ dan il-Kumitat jagħti recital tal-fatti kif ikun rahom hu.  Dan b’ebda diżrispett lejn il-Kumitat, imma l-Awditur Ġenerali huwa membru ad hoc ta’ dan il-Kumitat u allura ħafna mill-affarijiet jiġu riferiti lilu biex jagħti l-espożizzjoni tiegħu.  Jekk ikun hemm mistoqsijiet min-naħa tal-Membri li jridu jagħmlu kemm lill-Awditur kif ukoll lill-membri tal-board, ovvjament ikunu jistgħu jsiru wara.  

L-Awditur Ġenerali.  

IS-SUR ANTHONY C. MIFSUD (Awditur Ġenerali):  Mr Chairman, skont l-aġenda tal-laqgħa tal-lum tal-Kumitat Permanenti dwar il-Kontijiet Pubbliċi, l-Awditur ġie nkarigat jippreżenta sommarju eżekuttiv tar-Rapport tal-Bord ta’ Inkjesta dwar l-allegat rimi tal-mercaptan.  Ta’ min iżomm quddiem għajnejh li r-rapport ma nkitibx mill-Awditur Ġenerali, l-Awditur Ġenerali kellu aċċess biss għar-rapport finali, ma kellux aċċess għad-dokumentazzjoni miġbura tul l-inkjesta u ma kienx involut fil-proċeduri tal-inkjesta.  Għalhekk, l-Awditur Ġenerali, ma jistax jikkummenta fuq is-sustanza tar-rapport u r-raġunijiet li ġiegħlu lill-Bord ta’ Inkjesta jasal għall-konklużjonijiet tiegħu.  

Din li ġejja hija preżentazzjoni li se jagħti l-manager tal-ispecial audits tal-Uffiċċju Nazzjonali tal-Verifika tas-sommarju eżekuttiv kif ġie inkluż fir-rapport stess.  Kull kontenut huwa meħud, estratt mir-rapport oriġinali tal-Bord ta’ Inkjesta u ma jinkludi ebda opinjoni u/jew fehma tal-Uffiċċju Nazzjonali tal-Verifika.  Għalhekk issa nitlob lis-Sur Mantoine D’Ambrogio Araci sabiex jagħtina l-presentation.  

IS-SUR MANTOINE D’AMBROGIO ARACI (Manager Special Audits, Uffiċċju Nazzjonali tal-Verifika):  Bħala kronoloġija ta’ kif ġraw l-avvenimenti, f’Awwissu 2007 l-Enemalta rċeviet il-mercaptan, f’Settembru 2007 kien hemm l-ewwel rapport ta’ tnixxija tal-kimika, f’Lulju 2009 reġa’ kien hemm it-tieni rapport ta’ tnixxija u fl-istess xahar sar l-ewwel disposal.  F’Settembru 2009 sar disposal ieħor u f’Settembru 2010 il-media bdiet tirrapporta għall-ewwel darba dawn l-allegazzjonijiet.  Fl-istess xahar, jiġifieri f’Settembru 2010 il-Ministru tal-Finanzi, l-Ekonomija u Investiment ħatar il-Bord ta’ Inkjesta u f’Diċembru 2011 il-Bord ta’ Inkjesta ppreżenta rapport lill-Ministru.  F’April 2012  il-Ministru poġġa fuq il-Mejda tal-Kamra r-rapport.  

Jekk inħarsu lejn it-termini tal-inkarigu li kellu l-Board of Inquiry naraw li kienu dawn:  li tiġi stabbilita l-verità u l-fatti bażiċi ta’ dak kollu li seħħ skont kif ġie rrappurtat fil-media rigward ir-rimi tal-mercaptan mill-Enemalta f’Settembru 2009; jaċċessa u janalizza kull rapport intern tal-Korproazzjoni Enemalta li jista’ jkollu riferenza diretta jew indiretta għal dak kollu li ġie allegat; jistabbilixxi jekk l-allegat rimi sarx skont proċeduri xjentifiċi stabbiliti u l-aħjar prattiċi skont liġijiet eżistenti, normi, regolamenti u proċeduri li jirregolaw tali rimi u f’konformità ma’ approvazzjonijiet tekniċi jew awtorevoli meħtieġa biex isir dan ir-rimi; jistabbilixxi jekk l-allegat mod ta’ rimi jikkostitwixxix riskju ambjentali jew għas-saħħa ta’ dawk li huma nvoluti fil-proċess kif ukoll ta’ dawk li jgħixu fil-viċinanzi tal-post fejn qed isir ir-rimi; jistabbilixxi jekk preżentement għadx fadal riskji ambjentali jew għas-saħħa fil-post fejn sar ir-rimi; jiddetermina u jistabbilixxi r-responsabilità min-naħa tal-Enemalta u l-amministrazzjoni tagħha tal-allegat rimi u/jew nuqqasijiet tagħha biex tittratta l-allegat każ u għalhekk jiddeċiedi dwar responsabilitajiet personali u kollettivi tal-korporazzjoni u jirrikkmanda azzjoni ta’ rimedju; jirrikkmanda azzjonijiet dixxiplinarji u passi oħra, jekk ikun il-każ, fir-rigward ta’ dawk kollha involuti fl-allegat inċident u jekk ikun il-każ jirrikkmanda azzjonijiet ta’ rimedju u korrezzjoni  li jħoss li huma addatti fir-rigward tar-rimi ta’ tali materjal u biex fil-futur jiġu evitati xi każi oħra simili.  

Il-Bord ta’ Inkjesta kien iffurmat mill-Inġinier Philip Schembri bħala chairperson, is-Sur John Aquilina, Dr. Leonard Caruana, is-Sinj. Nadia de Marco u s-Sur Edward Xuereb bħala membri.  

Bħala kumpilazzjoni tal-metodoloġija tar-rapport, saru intervisti ma’ uffiċjali u ex uffiċjali tal-Korporazzjoni Enemalta, intervisti ma’ uffiċjali ta’ entitajiet pubbliċi oħra, intervisti ma’ persuni privati, eżaminazzjoni ta’ files, korrespondenza u dokumenti oħra kkunsidrati rilevanti, aċċess għal materjal legali, tekniku u tal-media u żjarat fuq il-postijiet rilevanti.  

Jekk nagħtu ħarsa ħafifa lejn is-sommarju eżekuttiv insibu li allegatament l-Enemalta darbtejn wettqet rimi ta’ mercaptan f’Lulju u f’Settembru 2009.  Waqt li kienet maħżuna l-konsenja tal-mercaptan, kien hemm żewġ każi maġġuri ta’ tnixxija tal-kimika, f’Settembru 2007 u f’Lulju 2009.  Jirriżulta li r-rapporti li dehru fil-media lokali dwar il-każ tal-mercaptan kienu ġeneralment u bażikament korretti.  Il-mercaptan huwa ta’ periklu gravi u immedjat għas-saħħa iżda mhuwiex ikkunsidrat bħala periklu kroniku li jieħu ż-żmien tiegħu biex jaġixxi.  Fil-ġranet meta ġew irrappurtati l-każi ta’ tnixxija u rimi, ma jirriżultax li kien hemm persuni li daħlu l-isptar jilmentaw li belgħu gassijiet.  L-Enemalta hija responsabbli għal għadd ta’ nuqqasijiet f’dawk li huma deċiżjonijiet u azzjonijiet min-naħa tagħha waqt li kienu qegħdin iseħħu l-avvenimenti relatati mal-mercaptan.  Dawn in-nuqqasijiet iridu jiġu kkunsidrati fil-kuntest, jiġifieri li l-Enemalta qieset li kienet tinstab f’sitwazzjoni ta’ emerġenza meta rmiet il-mercaptan.  L-Enemalta kkontendiet li meta rmiet il-kimika, għamlet dan f’kundizzjonijiet mill-iktar kontrollati hekk kif possibbli fiċ-ċirkostanzi tal-mument.  Meta nħaraq il-mercaptan, ma ġewx osservati kundizzjonijiet ta’ kontroll kif stipulati min-normi stipulati bħala standard.  

Kemm it-trasport kif ukoll ir-rimi tal-kimika sar bi ksur ta’ diversi regolamenti u liġijiet fosthom ir-regolamenti għall-immaniġġjar tal-iskart.  Sakemm saret l-inkjesta, laħqet skattat il-preskrizzjoni fuq il-ksur tal-liġi.  L-Enemalta xorta tista’ tagħżel li tieħu azzjoni dixxiplinarja kontra wħud mill-uffiċjali għolja tal-amministrazzjoni tagħha, professjonali u ħaddiema oħra.  Wara l-inċidenti tal-mercaptan, l-Enemalta akkwistat tagħrif u esperjenza fir-rigward ta’ diffikultajiet u konsegwenzi li jistgħu jinqalgħu meta tkun qed tamministra kimika ta’ periklu.  Riċentement, l-Enemalta ġabet l-akkreditament ISO 14001 għall-immaniġġjar  ambjentali.  

Bħala rakkmandazzjonijiet fir-rapport hemm li l-investiment kapitali fid-diviżjoni tal-gass tal-Enemalta, sakemm din id-diviżjoni tibqa’ topera, għandu jibqa’ jsir reklutaġġ ta’ staff kwalifikat addattat, aktar enfasi fuq it-taħriġ, tagħlim fir-rigward ta’ operazzjonijiet perikolużi, ittejjeb l-għarfien rigward obbligazzjonijiet legali u twaqqif ta’ kontrolli u verifiki interni within l-Enemalta stess.  Ir-rapport ikompli jirrikkmanda li jkun hemm audit trail dokumentata, li l-Enemalta tara li jinksibu l-permessi kollha neċessarji meta tkun qed tidħol għal xi operazzjoni simili, li jkun hemm kordinazzjoni aħjar bejn l-awtoritajiet kompetenti, li tinnomina liaison officer biex jieħu ħsieb ir-regolaturi, li tintroduċi inventarju ta’ sustanzi perikolużi u li toħloq kumitat responsabbli mis-saħħa u s-sigurtà li jiltaqa’ regolarment.    

THE CHAIRMAN:  Nirringrazzjak.  Naħseb li ħriġtu l-punti saljenti li fih dan ir-rapport li għandna quddiemna u l-iskop hu biex aħna nkunu stradati fl-iskrutinju tagħna.  Hemm xi mistoqsijiet jew kummenti?  

L-Onor. Mizzi.  
ONOR. JOE MIZZI:  Fir-rapport hemm enfasi li l-bord sab problema kbira biex isib dokumenti u anke li anke kien hemm każi fejn l-informazzjoni kienet konfliġġenti.  Barra minn hekk kien hemm każi fejn ma ngħatatx informazzjoni.  

THE CHAIRMAN:  Onor. Mizzi, dik id-domanda trid tagħmilha liċ-Chairman tal-Bord ta’ Inkjesta; l-Awditur ma daħalx biex jinvestiga dan il-każ.  

ONOR. JOE MIZZI:  Imma għadu kif qalu fir-rapport.

THE CHAIRMAN:  Dan mhuwiex rapport imma sommarju tal-fatti kif ġraw kronoloġikament.  Jekk għandek xi kjarifika li trid tagħmel, tista’ tagħmilha liċ-chairman tal-bord.  

ONOR. JOE MIZZI:  Irrid nistaqsih jekk jikkonfermax dak li għedt jien.  

INĠ. PHILIP SCHEMBRI (Chairman, Bord ta’ Inkjesta):  Li nista’ ngħid huwa li aħna bħala bord mexxejna tliet korrispondenzi lill-Enemalta, speċifikament l-ewwel tnejn lill-acting chairman ta’ dak iż-żmien u kkupjati liċ-chief executive biex jagħtuna lista ta’ dokumentazzjoni.  Meta l-ewwel darba ġew l-affarijiet, aħna kkummentajna ħaġa b’ħaġa inkluż fuq affarijiet li ġew però ridna iktar dokumentazzjoni u affarijiet oħra li d-dokumentazzjoni kienet nieqsa.  Eventwalment, meta kien hemm l-executive chairman il-ġdid, erġajna bgħatna t-tielet korrispondenza għal iktar dokumentazzjoni.  Apparti minn hekk, waqt li kellna l-intervisti, lill-individwi partikolari – u mis-60 persuna li intervistajna, kien hemm 23 li kienu uffiċjali jew ex uffiċjali tal-Enemalta – tlabnihom jagħtuna dokumentazzjoni bħalma tlabna lil ħaddieħor.  Iktar minn hekk ma naħsibx li stajna nagħmlu.  

THE CHAIRMAN:  Imma d-dokumentazzjoni ma waslitx, jew waslet parzjalment?    

INĠ. PHILIP SCHEMBRI:  Fejn ma waslitx tawna l-ispjegazzjoni għalfejn mhux qed jagħtuhielna u dik l-ispjegazzjoni aħna daħħalniha fir-rapport.  

THE CHAIRMAN:  Għalikom personali kienet sodisfaċenti dik l-ispjegazzjoni mingħajr id-dokumentazzjoni?  

INĠ. PHILIP SCHEMBRI:  Aħna tajna l-ispjegazzjoni – fil-fatt inkun nista’ naqrahielek – li waħda mit-terms of reference kienet li naraw id-dokumentazzjoni dwar il-każ.  Aħna kkummentajna wkoll b’mod negattiv.  Pereżempju, meta tlabna s-CCTV filmage tal-impjant tal-Qajjenza fejn kien sar l-ewwel leak u  qalulna li ma nżammx kopja tiegħu ikkummentajna u għedna li qed narawha stramba li filmat ta’ meta nqala’ inċident ma nżammx kopja tiegħu.  L-ispjegazzjoni li tawna kienet li huma jżommu l-filmati għal ċertu tul ta’ żmien imbagħad jirrekordjaw fuqhom, però aħna xorta ħassejna li għandna nagħmlu dak il-kumment.  Fuq gate passes l-istess, fil-fatt daħħalniha f’waħda mir-rakkmandazzjonijiet tagħna li għandu jkun hemm reġistru ta’ materjali li huma hazardous li jgħidulek eżattament fejn qegħdin, il-kwantità u fiex inhuma maħżunin.  Jiġifieri l-affarijiet li ma ġewx bħala dokumentazzjoni, ikkummentajna fuqhom u kultant anke ħriġna rakkmandazzjonijiet dwarhom.  

THE CHAIRMAN:  Jiġifieri kienet il-prassi tal-Enemalta li ċertu CCTV coverage jiġi mħassar wara ċertu perjodu jew kien f’dan il-każ li ġie distrutt?  Jiġifieri kienet il-konswetudni jew kien hemm regolamenti li jgħidu hekk?  

INĠ. PHILIP SCHEMBRI:  Waqt l-intervista ħareġ li dik kienet il-prassi tal-Enemalta.  

THE CHAIRMAN:  Tiftakar kemm kienet il-prassi li jżommuhom il-filmati?  

INĠ. PHILIP SCHEMBRI:  Ċertu ammont ta’ ġimgħat.  

THE CHAIRMAN:  Infakkar li dawn huma mistoqsijiet preliminari li jista’ jkun li jerġgħu jiġu sollevati waqt id-diskussjoni u jkun hemm bżonn ta’ aktar kjarifiki.  Xtaqt issa nagħmel mistoqsija lill-Ministru.  Jidher li l-Bord ta’ Inkjesta għadda r-rapport lill-Ministeru f’Diċembru 2011 u dan l-istess rapport tqiegħed fuq il-Mejda tal-Kamra f’April 2012, jiġifieri erba’ xhur wara.  Kien hemm xi raġuni partikolari għal dan?  

ONOR. TONIO FENECH:  Ir-raġuni hija sempliċi.  Wara li jien irċevejt ir-rapport, bgħattu lill-Bord tal-Enemalta biex jikkonstata r-rakkmandazzjonijiet li saru u anke jekk għandhomx jittieħdu proċeduri kontra individwi.  Kien f’Marzu 2012 li l-bord irrispondieni formalment fuq diversi aspetti tar-rapport innifsu, imbagħad jien qegħedtu fuq il-Mejda tal-Kamra.  Fil-fatt ir-rapport ġie għandi fid-9 ta’ April 2012 u fit-30 tal-istess xahar qegħedtu fuq il-Mejda tal-Kamra.  Ir-risposta tal-Enemalta tinsab mar-rapport li ġie mqiegħed fuq il-Mejda tal-Kamra.  

Sur President, xtaqt nagħmel domanda preliminari anke minħabba d-diskussjoni in ġenerali li kienet saret wara li ħareġ ir-rapport.  Xtaqt nistaqsi liċ-Chairman tal-Bord jekk iħossx li l-bord kellu s-saħħa u kienx biżżejjed indipendenti fl-investigazzjoni li għamel.  Xtaqtu wkoll jispjega ftit ir-responsabilitajiet li kellu bħala bord maħtur taħt l-Inquiries Act. 

INĠ. PHILIP SCHEMBRI:  Personalment, nemmen li t-terms of reference kienu pjuttost estensivi.  Kellna tmien punti li rregolaw ħafna fid-dettall l-affarijiet li kellna ninvestigaw.  Jekk wieħed jidħol fihom fid-dettall jara li dawn imissu ma’ ħafna affarijiet li kellhom x’jaqsmu mad-disposal tal-mercaptan.  Jien personalment kont involut f’numru ta’ investigazzjonijiet u qatt, jew ftit drabi, rajt termini ta’ riferenza daqshekk estensivi.  Rajt rapporti ta’ bordijiet ta’ inkjesta taħt l-Inquiries Act, ovvjament li jkunu fuq suġġetti differenti u li l-entità tagħhom tkun differenti wkoll, fejn ikollok forsi żewġ termini ta’ riferenza jew tlieta u jkollok rapport ta’ ħames faċċati.   Il-mod kif aħna għamilna r-rapport tagħna meta ġejna għall-analisi, għall-kummenti u għar-rakkmandazzjonijiet kien li rrispondejna skont it-titlu ta’ kull terminu ta’ riferenza u tajna r-risposta tagħna u għamilna rapport ta’ 50 faċċata apparti r-ritratti u l-pjanti.   

Dan il-Bord ta’ Inkjesta twaqqaf taħt l-Inquiries Act, jiġifieri l-constraints fuqna bħala Bord mhux biss kienu t-termini ta’ riferenza imma anke l-Inquiries Act, Chapter 273 tal-Liġijiet ta’ Malta.  Dan ukoll tana direzzjoni, biex ngħid hekk, tal-affarijiet li stajna ninvestigaw.  Il-fatt li l-bord twaqqaf mill-Ministru tana l-poter li ninvestigaw taħt sections 3(b) u (c) tal-Inquiries Act, jiġifieri ma stajniex ninvestigaw individwi u uffiċjali.  Jiġifieri t-terms of reference u l-Inquiries Act irregolaw il-mod kif seta’ jaħdem il-Bord.  Skont l-Inquiries Act il-Bord seta’ jinvestiga the statutory body li jaqa’ taħt il-Ministru li huwa l-Enemalta, jiġifieri aħna bħala Bord ta’ Inkjesta ma stajniex ninvestigaw lill-MEPA, lill-WasteServ jew lis-Civil Protection Department.

THE CHAIRMAN:  Apparti mill-fatt li t-terms of reference ċertament rregolawlkom il-mod kif stajtu toperaw, fl-opinjoni tiegħek dan illimitakom milli tagħmlu investigazzjoni aktar thorough? Fl-opinjoni tal-Bord rajtu li t-terms of reference illimitawkom jew xekklukom b’xi mod milli tagħmlu investigazzjoni profonda?  
INĠ. PHILIP SCHEMBRI:  Fil-limiti tat-termini ta’ riferenza li bħalma għedna kienu mifruxin, nemmen li min qara r-Rapport tal-Bord ta’ Inkjesta b’mod oġġettiv jista’ jivverifika kemm kienet investigazzjoni komprensiva, mifruxa u fid-dettall.  

Il-Ministru staqsa wkoll jekk il-Bord tħalliex jaħdem b’mod indipendenti.   Jien, bħala ċ-Chairman tal-Bord nista’ ngħid li tul iż-żmien kollu li konna qed naħdmu fuq din l-inkjesta, l-Ministru assolutament qatt ma kkuntatjani fuq affarijiet li għandhom x’jaqsmu mal-Bord.   Kont jien min-naħa tiegħi li kkuntatjajtu darbtejn, darba minnhom meta rriżenja ċ-chief executive officer tal-Enemalta fejn staqsejtu jekk dan il-fatt kellux jagħmel differenza dwar x-xogħol tal-Bord ta’ Inkjesta u kont irċievejt risposta qasira ħafna fejn qalli biex inkomplu nimxu kif konna qegħdin timxu, imbagħad kont ikkuntattjatu lejn l-aħħar fejn tlabtu estensjoni biex inkunu nistgħu nagħmlu ċerti affarijiet oħrajn u dik id-darba lanqas biss irċevejt risposta mingħandu u allura jien ħadtha li kellna nimxu b’mod indipendenti fuq it-termini oriġinali.   Jiġifieri nista’ ngħid li assolutament konna indipendenti fuq dan ix-xogħol.

THE CHAIRMAN:   L-Onor. Joe Mizzi.

ONOR. JOE MIZZI:  Sur Schembri, minn dak li għedt aktar kmieni donnok ridt tagħti wieħed x’jifhem li din l-inkjesta kienet eċċezzjonali, fis-sens li kienet ikbar minn inkjesti oħra.  Qed nifhem sew li hekk kont qed tipprova tgħid?

INĠ. PHILIP SCHEMBRI:  Le, li ridt ngħid jien huwa li f’din l-inkjesta kellna termini ta’ riferenza li kienu dettaljati ħafna.  

ONOR. JOE MIZZI:  Imma persuna li ġiet mgħajta minnkom bħala Bord qalet li l-interess kien li hi tiżvela min  taha t-tali informazzjoni.  Fir-realtà jien nista’ ngħid li anke min-naħa tiegħi, meta ġejt intervistat ħassejt li bdejt niġi magħfus biex ngħid min tani l-informazzjoni. Jien ħassejt hekk u ħadd ma jista’ jmerini li ħassejt hekk.  Imma apparti dik, ma nistax nifhem kif qed nippruvaw inpinġu li forsi xi ħadd akkuża lil xi ħadd li pprova jindaħal meta ma kienx hemm dawn l-akkużi,  jiġifieri ma kontx naf għalfejn qed tiġi din qisha pinpointed li ma kienx hemm indħil, meta ħadd m’għamel din l-akkuża, però meta kien hemm kumment li kien jidher li l-Bord iktar huwa interessat .... (Interruzzjonijiet)  Fil-Parlament lilek akkużajt imma issa mhux lilek qed nindirizza imma liċ-Chairman tal-Bord.  Dan li qed ngħid huwa pubbliku.  Issa jekk inti ma jidhirlekx li għandi nagħmel l-kummenti tiegħi wkoll m’għandix għalfejn niġi hawnhekk għax allura anke hawnhekk maħduma!

THE CHAIRMAN:  Onor. Mizzi, jekk jogħġbok irtira dan il-kumment.  Nitlobkom sabiex  nevitaw il-cross debates ħalli ndumu inqas.

ONOR. JOE MIZZI:  Dan li qed ngħid jien kien pubbliku, m’iniex qed nivvintah!   

THE CHAIRMAN:  Onor. Mizzi ħadd m’hu se jżommok milli tagħmel il-mistoqsijiet.   Li qed ngħid jien huwa biex kemm jista’ jkun nagħmlu direct questions to get direct answers.   

ONOR. JOE MIZZI:  Jien dak li qed nagħmel, l-ieħor qal li jien tkellimt fil-Parlament.   Veru li jien tkellimt fil-Parlament imma x’għandu x’jaqsam mal-Bord ta’ Inkjesta?   (Interruzzjonijiet) La hawn il-membri tal-Bord jien qed nistaqsihom għar-reazzjoni tagħhom.  Tajba wkoll din!

THE CHAIRMAN:  Iktar mistoqsijiet preliminari?

INĠ. PHILIP SCHEMBRI:  Mr Chairman, dwar dak li qal l-Onor. Mizzi li ħa l-impressjoni li aħna għafasnih għas-sorsi, nista’ nikkontendi li aħna m’għafasnihx għas-sorsi.  Aħna staqsejnih biss għad-dokumenti li kellu għas-sempliċi raġuni li huwa kien qal pubblikament li għandu dokumenti f’idejh li kien lest li jurihom lill-Bord ta’ Inkjesta.

ONOR. JOE MIZZI:  Jien lill-Bord għedtlu li d-dokumenti kienu għandi u kont qed nirriferi għalihom però kont tajthom lura lil min kien tahomli imma lill-Bord tajtu l-informazzjoni li kien hemm fid-dokumenti.  Meta lill-Bord għedtlu li ma kontx se nagħtih id-dokumenti kien għar-raġuni li kont tajthom lura lil min kien tahomli, però d-dokumenti hemm qegħdin.  Irrid ngħid ukoll li jien fl-ebda mument m’għedt li kont se nagħtihom lill-Bord, imma jekk hemm bżonn, iva nġibhom.

INĠ. PHILIP SCHEMBRI:  Jien li għedt biss kien li inti, Onor. Mizzi kont tkellimt pubblikament fejn għedt li jekk isejjaħlek il-Bord ta’ Inkjesta turi d-dokumenti u aħna għalhekk staqsejnik għad-dokumentazzjoni.   Aħna staqsejna għad-dokumenti ovvjament biex ikollna l-materjal fuqxiex nistgħu nagħmlu l-inkjesta tagħna, però dan ma kienx ifisser li aħna konna qed nistennew mingħandek li inti tiżvela s-sorsi tiegħek.  Anzi inti stess meta ġejt quddiemna l-ewwel ħaġa li għedtilna upfront kienet li m’intix lest li tiżvela s-sorsi tiegħek u aħna m’għednilek xejn f’dan ir-rigward.  Jiġifieri jekk ħadt dik l-impressjoni skużani imma kienet impressjoni ħażina.

ONOR. JOE MIZZI:  Imma jien għedtilkom li ma kontx se nagħtikom is-sors proprju għax kontu staqsejtuni biex nagħtikom dik l-informazzjoni!  

INĠ. PHILIP SCHEMBRI:  Le, ma tlabnikx tagħmel hekk, tlabnik biss għad-dokumenti.

ONOR. JOE MIZZI:  Jien qed ngħidilkom l-impressjoni li ħadt jien imma kien hemm il-persuna l-oħra li kienet mill-press li ħadet din l-impressjoni wkoll.   

THE CHAIRMAN:  Irrid ngħid li l-konswetudni f’dan il-Kumitat dejjem kienet li jekk nagħmlu riferenza għal xi persuna, inkun irridha tkun preżenti hawnhekk biex tagħti r-reazzjoni tagħha.  Jekk din il-persuna se tibqa’ anonima u ma tridx tissemma lanqas inkun nixtieqha li tissemma fuq dan il-Kumitat.  Kemm ili Chairman jien ta’ dan il-Kumitat dejjem imxejna bil-mod li jekk se tissemma persuna trid tissemma b’isimha u nitlobha biex tkun preżenti hawnhekk biex tisma’ dak li jkun qed jingħad fil-konfront tagħha.  Wieħed jista’ ma jaqbilx ma’ dan il-mod imma hekk se jibqa’ jsir u nista’ ngħid li din il-proċedura dejjem ġiet irrispettata.   

Li ġie kkjarifikat issa huwa – ħalli nkunu nafu x’fhimna u anke sabiex it-transcript ikun preċiż – li d-dokumenti li kellu l-Onor. Mizzi kien tahom lura lill-persuna li tathomlu u korrettement ukoll, almenu fl-opinjoni tiegħi, ma xtaqx jiżvela l-isem tas-sors tiegħu u li effettivament ma ġiex żvelat.   Nerġa’ ntenni biex, jekk jogħġobkom, jekk se nagħmlu riferenza għal xi persuna, jew insejħulha biex tiġi hawnhekk inkella ma nsemmuha xejn.  Jekk hemm xi affarijiet li wieħed għandu f’idejh u jrid jippreżentahom f’dan il-Kumitat ejjew ħalli nippreżentawhom għax ma nistgħux noqogħdu nagħmlu inkjesti fuq detto del detto.   

ONOR. JOE MIZZI:  Jien għamilt riferenza wkoll, biex inkun eżatt, għal dawk id-dokumenti li kont qed nirriferi għalihom jiena u rriferejt għal dak li kien hemm fid-dokumenti.

THE CHAIRMAN:  U dan ġie kkonfermat?

INĠ. PHILIP SCHEMBRI: Li qalilna l-Onor. Mizzi waqt li konna qegħdin nintervistawh kien li kienu għaddejjin investigazzjonijiet oħrajn interni dwar persuna partikolari.  Jekk qed nifhem li qed tirriferi għal daqshekk.

ONOR. JOE MIZZI:   Dik kienet meta għedtlek kif ħareġ biex il-mercaptan reġa’ ssemma u qamet fil-media għax kienet intesiet.   Dik il-parti li għedtlek jien, imma għedt affarijiet oħra wkoll.   

THE CHAIRMAN:  Nerġa’ nħeġġeġ li kemm jista’ jkun inżommu ma’ dak li hemm fir-rapport u dak li hemm x’nissollevaw minnu, nissollevawh.   Hemm iktar mistoqsijiet?   Ma jidhirx li hawn aktar mistoqsijiet u allura nistgħu nagħlqu din il-laqgħa.  Nitlob li dawk ix-xhieda li ssemmew jiġu mgħarrfa u nħallu f’idejn is-segretarja sabiex tirranġa u tirregola l-ħinijiet.  Nirringrazzjakom.

Fit-8:15p.m. il-Kumitat aġġorna għal nhar it-Tnejn, 16 ta’ Lulju, 2012 fl-4:00p.m. b’din l-aġenda:
1. Minuti; u

2. Smiegħ tax-xhieda in konnessjoni mal-Board of Inquiry into the alleged irregular disposal of the chemical ‘mercaptan’ by Enemalta Corporation Report, December 2011”. 

